
“KOMMUNIKATIV 
KOMPETENSIYA” 
TUSHUNCHASINING XORIJIY 
VA MILLIY MANBALARDA 
TALQINI: QIYOSIY TAHLIL

UDK:378.147:37.041:330

G‘ulomova Begoyim Elmurod qizi
NamDChTI, 1-kurs Phd talabasi

ORCID: 0009-0008-6580-1235
Annotatsiya: Mazkur maqolada “kommunikativ kompetensiya” tushunchasining xorijiy va milliy ilmiy manbalarda berilgan 
izohlari hamda talqinlari tahlil qilingan. Qiyosiy tahlil natijalarida iqtisodiyot yo‘nalishi talabalarida kommunikativ kompe-
tensiyani rivojlantirishda xorijiy va mahalliy yondashuvlarning o‘ziga xos jihatlari ochib berilgan. Shuningdek, lingvistik 
lug‘atlar va metodik adabiyotlarda keltirilgan izohlar taqqoslanib, kommunikativ kompetensiyaning mazmun-mohiyati va 
amaliy ahamiyati ilmiy asosda yoritilgan.

Kalit so‘zlar: kommunikativ kompetensiya, qiyosiy tahlil, lug‘atlar, xorijiy tajriba, iqtisodiy ta’lim, ESP, CLIL.
Abstract: This article analyzes the definitions and interpretations of the concept of “communicative competence” pre-
sented in foreign and national academic sources. The comparative analysis reveals the specific features of foreign and 
local approaches to the development of communicative competence among economics students. Moreover, the study 
compares linguistic dictionaries and methodological literature, providing a scientific explanation of the essence and prac-
tical significance of communicative competence.

Key words: communicative competence, comparative analysis, dictionaries, foreign experience, economic education, 
ESP, CLIL.
Аннотация: В данной статье проанализированы определения и трактовки понятия “коммуникативная компе-
тенция”, представленные в зарубежных и национальных научных источниках. В результате сравнительного 
анализа выявлены особенности зарубежных и местных подходов к развитию коммуникативной компетенции у 
студентов экономических направлений. Кроме того, сопоставлены лингвистические словари и методическая 
литература, что позволило научно раскрыть сущность и практическое значение коммуникативной компетенции.

Ключевые слова: коммуникативная компетенция, сравнительный анализ, словари, зарубежный опыт, экономи-
ческое образование, ESP, CLIL.

KIRISH
Bugungi globallashuv sharoitida iqtisodiyot sohasi mutaxassislaridan nafaqat kasbiy bilim va ko‘nikmalar, 

balki samarali muloqot olib borish, turli ijtimoiy-madaniy kontekstlarda til vositalaridan oqilona foydalanish ham 
talab etilmoqda. Shu bois, oliy ta’lim tizimida, xususan, iqtisodiyot yo‘nalishi talabalari uchun kommunikativ 
kompetensiyani shakllantirish muhim ilmiy-amaliy vazifa sifatida qaralmoqda. Mazkur maqolada “kommunikativ 
kompetensiya” tushunchasining milliy va xorijiy manbalardagi talqinlari hamda xorijiy tajribalar asosida amalga 
oshirilayotgan metodik yondashuvlarning qiyosiy tahlili keltiriladi.

MAVZUGA OID ADABIYOTLAR SHARHI
Milliy ilmiy-metodik adabiyotlarda kommunikativ kompetensiya ko‘proq shaxsning muloqot jarayonida til 

vositalarini ongli, maqsadga muvofiq va samarali qo‘llay olish layoqati sifatida talqin qilinadi. Bu tushuncha 
milliy ta’lim tizimida, ayniqsa chet tillarni o‘qitish jarayonida ko‘proq amaliy mashg‘ulotlar, kommunikativ uslublar 
hamda metodologik yondashuvlar orqali shakllantiriladi. O‘zbekiston olimlarining tadqiqotlarida kommunikativ 
kompetensiyaning tarkibiy asoslari turlicha yondashuvlarda izohlangan bo‘lsa-da, umumiy jihatdan u quyidagi 
elementlarni o‘z ichiga olishi qayd etiladi: lingvistik kompetensiya (so‘z boyligi, grammatik bilim va nutqiy tuzil-
malarni to‘g‘ri qo‘llash), sotsiolingvistik kompetensiya (muloqot jarayonida ijtimoiy va madaniy me’yorlarga 
moslashish), pragmatik kompetensiya (fikrni aniq, izchil va maqsadga muvofiq ifodalash), hamda strategik 

kompetensiya (muloqotda yuzaga keladigan qiyinchiliklarni turli strategiyalar orqali bartaraf etish). Milliy 
tadqiqotlarda ushbu elementlarning uyg‘unlashuvi shaxsning tilni nafaqat bilish, balki uni real hayotiy vaziyat-
larda samarali qo‘llash qobiliyatini shakllantirishda asosiy omil sifatida e’tirof etiladi.

TAHLIL VA NATIJALAR
Xorijiy tadqiqotlarda kommunikativ kompetensiya shaxsning turli ijtimoiy-madaniy vaziyatlarda til vosita-

larini ongli ravishda qo‘llab, muloqotni samarali tashkil eta olish qobiliyati sifatida izohlanadi. Bu yondashuv 
chet tillarni o‘qitishda ko‘proq kommunikativ metod, vazifaga asoslangan o‘qitish (task-based learning), loyiha 
asosida ta’lim (project-based learning) kabi amaliy metodologiyalar orqali shakllantiriladi. Zamonaviy xorijiy 
ilmiy manbalarda ushbu kompetensiya tarkibiy jihatdan bir necha elementlardan tashkil topishi ta’kidlanadi. 
Jumladan, lingvistik bilimlar (so‘z boyligi, fonetika va grammatik qoidalarni qo‘llash), madaniy va sotsiolingvistik 
moslashuv (nutqiy vaziyat va ijtimoiy kontekstga qarab tilni moslashtirish), diskursiv ko‘nikmalar (matnning 
yaxlitligi va mantiqiy izchilligini ta’minlash) hamda interaktiv strategiyalar (muloqot jarayonida yuzaga keladigan 
to‘siqlarni samarali hal etish) alohida o‘rin egallaydi. Shu tariqa, xorijiy metodik adabiyotlarda kommunikativ 
kompetensiya nafaqat til bilimlari, balki madaniyatlararo muloqot va global muhitda integratsiyalashuv qobili-
yatini ham o‘z ichiga oluvchi keng qamrovli tushuncha sifatida qaraladi. Buni quyidagi rasmda ko‘rish mumkin:

1-rasm: Milliy va xorijiy tadqiqotlarda kommunikativ kompetensiya tushunchasi talqini

Kommunikativ kompetensiya tushunchasining milliy va xorijiy tadqiqotlarda talqinlari 1/1-rasmda izohlab 
o‘tildi. Unga ko‘ra, qizil rangli yozuvlar milliy va xorijiy tadqiqotlarda kommunikativ kompetensiyaning o‘xshash 
talqinlarini, yashil rangli yozuvlar esa farqli talqinlarini ko‘rsatadi. O‘zbekiston Milliy ensiklopediyasida “kompe-
tensiya” tushunchasi lotincha “compete” – erishyapman, munosibman, loyiqman so‘zlaridan olingan bo‘lib, ikki 
asosiy ma’noda talqin qilinadi: bir tomondan, u davlat organlari yoki mansabdor shaxslarning vakolatlari, huquq 
va burchlarini belgilovchi huquqiy kategoriya sifatida izohlanadi, ikkinchi tomondan esa ma’lum bir sohada egal-
langan bilim, ko‘nikma va tajriba majmuasi sifatida tushuntiriladi. Biz ushbu ta’rifning ikkinchi ma’nosiga e’tibor 
qaratib, kommunikativ kompetensiya ham shaxsning muayyan ijtimoiy-madaniy va kasbiy sharoitlarda sama-
rali muloqot olib borish imkoniyatini ta’minlaydigan integrativ sifat sifatida qaraymiz. Lekin ushbu manbada 
“kommunikativ” so‘ziga ensiklopedik jihatdan ta’rif berilmagan. Demak, ensiklopedik manbalarda keltirilgan 
umumiy kompetensiya ta’rifiga tayanib, pedagogika va psixologiyada qo‘llaniladigan kommunikativ kompe-
tensiya tushunchasi bilan mazmunan qorishtirib, kommunikativ kompetensiya – bu insonning muloqot qilish, 
insonlar bilan tajriba va bilim almashish uchun asos bo‘ladigan sifatlar majmui sifatida talqin qilinishi mumkin. 
Milliy ensiklopedik manba umumiy ta’riflar uchun metodologik asos bo‘lib xizmat qiladi. Shu bois, iqtisodiyot 
yo‘nalishi talabalarida kommunikativ kompetensiyani sun’iy intellekt texnologiyalari asosida rivojlantirishni 
o‘rganishda milliy ensiklopedik yondashuv konseptual manba sifatida alohida ahamiyat kasb etadi.

Xorijiy ilmiy adabiyotlarda “communicative competence” tushunchasi ham keng yoritilgan. Masalan, 
Cambridge Dictionary of Educationda u “shaxsning turli ijtimoiy va kasbiy vaziyatlarda til vositalaridan samarali 
foydalanish qobiliyati, ya’ni grammatik, sotsiolingvistik, pragmatik va strategik malakalarning integratsiyasi” 
sifatida talqin qilinadi. Shuningdek, Oxford Reference izohlarida kommunikativ kompetensiya “nafaqat gram-
matik jihatdan to‘g‘ri gapirish, balki nutq vaziyatini to‘g‘ri idrok etish, muloqot jarayonida madaniy va ijtimoiy 
normalarni inobatga olish” qobiliyati sifatida tushuntiriladi. Mazkur ta’riflar shuni ko‘rsatadiki, xorijiy manbalarda 
kommunikativ kompetensiya kengroq, ya’ni lingvistik bilimlardan tashqari ijtimoiy-madaniy kontekstni hisobga 
olishni ham qamrab oluvchi integrativ sifat sifatida talqin etiladi. Bu yondashuv milliy adabiyotlarda mavjud 
bo‘lgan izohlar bilan uyg‘unlashib, iqtisodiyot yo‘nalishi talabalari uchun xorijiy tilni kasbiy muloqot vositasi sifa-
tida o‘zlashtirish jarayonida muhim nazariy-metodologik asos yaratadi.

Kommunikativ kompetensiya tushunchasini etimologik jihatdan tahlil qiladigan bo‘lsak, Shavkat Rahmatul-
layev tomonidan yaratilgan O‘zbek tilining etimologik lug‘atida mazkur termin uchramaydi. Sababi, lug‘at asosan 
o‘zbek tilidagi tarixiy ildizga ega bo‘lgan leksik birliklarni qamrab olgan bo‘lib, xalqaro ilmiy atamalar, xususan, 
zamonaviy pedagogik terminologiyani to‘liq qamrab olmaydi. Shu boisdan, “kommunikativ” va “kompeten-
siya” kabi terminlarning kelib chiqishini izohlashda xorijiy ilmiy etimologik lug‘atlar va zamonaviy terminologik 
manbalarga murojaat qilinadi. Xorijiy etimologik lug‘atlar tahliliga murojaat qilsak, “communicative” termini ingliz 
tilidagi communication so‘zidan kelib chiqqan bo‘lib, uning ildizi lotincha communicare – “bo‘lishmoq, umum-
lashtirmoq, aloqaga kirishmoq” ma’nolarini anglatadi. Bu esa so‘zning semantik asosida o‘zaro fikr almashish, 
ma’lumot uzatish va ijtimoiy muloqot tushunchalari yotganini ko‘rsatadi (Oxford English Dictionary, Online 
Etymology Dictionary). Shuningdek, “competence” termini lotincha competentia so‘zidan kelib chiqqan bo‘lib, 
“moslik, qobiliyat, zarur bilim va malaka” mazmunini ifodalaydi. Ingliz tilidagi competence so‘zi ilk bor XVI asrda 
huquqiy va ijtimoiy kontekstlarda qo‘llanib, keyinchalik ta’lim, psixologiya va tilshunoslikda ilmiy kategoriya sifa-
tida mustahkam o‘rin egallagan (Merriam-Webster Dictionary, Cambridge English Dictionary).

Shunday qilib, xorijiy etimologik manbalar tahlili shuni ko‘rsatadiki, “kommunikativ kompetensiya” termini 
lingvistik va pedagogik tadqiqotlarda ikki asosiy semantik qatlamni o‘zida mujassam etadi:
•	 birinchidan, shaxsning samarali muloqotga kirishish qobiliyati (communicare),
•	 ikkinchidan esa, zarur bilim, ko‘nikma va malakalar majmui orqali ushbu muloqotni mazmunli tashkil etish 

salohiyati (competentia).

TADQIQOT METODOLOGIYASI
Xorijiy adabiyotlarda iqtisodiyot talabalari uchun kommunikativ kompetensiyani rivojlantirishning uch asosiy 

yo‘nalishi ajratiladi. 2-rasmdagi yondashuvlar iqtisodiyot talabalari kommunikativ kompetensiyasini rivojlantirish 
uchun samarali usullar bo‘lib xizmat qiladi. Quyida ularning batafsil izohlarini ko‘rishingiz mumkin:

1.	 Lingvistik yondashuv – til tizimini mukammal o‘zlashtirish orqali muloqotga tayyorlash.

2.	 Kasbiy (ESP) yondashuv – sohaga oid terminologiya va kasbiy muloqot ko‘nikmalarini shakllantirish.

3.	 Raqamli va AI asosidagi yondashuv – sun’iy intellekt, virtual sinflar va interaktiv platformalar orqali indi-
vidual ehtiyojlarga moslashgan ta’limni tashkil etish.

XULOSA
Qiyosiy tahlil shuni ko‘rsatadiki, milliy manbalarda kommunikativ kompetensiya ko‘proq lingvistik va amaliy 

ko‘nikmalar asosida izohlangan bo‘lsa, xorijiy tajribada u ijtimoiy-madaniy moslashuv, kasbiy faoliyat va raqamli 
texnologiyalar bilan uyg‘unlashgan keng qamrovli tushuncha sifatida talqin etiladi. Shu bois, O‘zbekiston oliy 
ta’lim tizimida CEFR standartlari, ESP metodologiyasi va AI asosidagi yondashuvlarni mahalliy sharoitga 
moslashtirish iqtisodiyot yo‘nalishi talabalari uchun samarali ta’limiy yechim bo‘lib xizmat qiladi.

Foydalanilgan adabiyotlar ro‘yxati:
1.	 Council of Europe. Common European Framework of Reference for Languages: Learning, Teaching, Assessment. 

Companion Volume. Strasbourg: Council of Europe Publishing, 2020.
2.	 Miller, J. Cambridge Dictionary of Linguistics. Cambridge: Cambridge University Press, 2019.
3.	 Matthews, P. H. Oxford Dictionary of Linguistics. Oxford: Oxford University Press, 2014.
4.	 Richards, J. C., & Schmidt, R. Longman Dictionary of Language Teaching and Applied Linguistics. London: Routledge, 

2010.
5.	 Oxford Advanced Learner’s Dictionary. 10th Edition. Oxford: Oxford University Press, 2020.
6.	 Collins English Dictionary. 13th Edition. Glasgow: HarperCollins, 2021.
7.	 Cambridge English Dictionary. Cambridge University Press, 2021. (onlayn resurs: dictionary.cambridge.org).

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

